
Devikrita ShivastavaH

દેવીકૃતશિવસ્તવઃ

શ્રી દેવ્યુવાચ -

દીનબન્ધો ! દયાસિન્ધો ! પ્રભો ! શઙ્કર ! ભો હર ! ।
શ્રોતુમિચ્છામિ ! દેવેશ જ્ઞાનદઃ શઙ્કરો યતઃ॥ ૧॥
દેવદેવ ! મહાદેવ ! નમસ્તુભ્યં સદાશિવ ! ।
નમસ્તુભ્યં નમસ્તુભ્યં નમસ્તુભ્યં મહેશ્વર !॥ ૨॥
વિશ્વેશ્વર ! જગદ્બન્ધો ! નીલકણ્ઠ ! નમોઽસ્તુ તે ।
જ્ઞાનેશ ! જ્ઞાનદાનન્દદાયક ! જ્ઞાનવર્દ્ધક !॥ ૩॥
જ્ઞાનાધીશ ! જ્ઞાનપતે ! નમઃ કોચવધૂપતે ! ।
નમસ્તે પરમાનન્દ ! નમસ્તે ભક્તવત્સલ !॥ ૪॥
નમસ્તે પાર્વતીનાથ ! ગઙ્ગાધર  ! નમોઽસ્તુ તે ।
વિશ્વેશ્વર ! જગદ્બન્ધો ! જગદીશ ! સદાશિવ !॥ ૫॥
નમસ્તેઽસ્તુ મહાદેવ ! ત્રિલોકેશ ! મહેશ્વર ! ।
નમસ્તે યોગતન્ત્રજ્ઞ ! નમઃ કાલીપતે નમઃ॥ ૬॥
નમસ્તારાપતે ! તુભ્યં નમસ્તે ભૈરવીપતે ! ।
ગૌરીપતે ! જગન્નાથ ! નમસ્તે ચણ્ડિકાપતે !॥ ૭॥
ગુરુરૂપતરોર્બીજ-ફલરૂપ ! ફલપ્રદ ! ।
નમસ્તે સર્વબીજજ્ઞ ! બીજાધાર ! નમોઽસ્તુ તે॥ ૮॥
ઉમાપતે ! નમસ્તુભ્યં નમસ્તુભ્યં ત્રિલોચન ! ।
પઞ્ચાનન ! નમસ્તુભ્યં નમસ્તે શશિશેખર !॥ ૯॥
શમ્ભો ! મહેશ્વર ! વિભો ! વિરૂપાક્ષ ! ચતુર્ભુજ ! ।
નમસ્તે પર્વતાત્મજા-પતે ! ચણ્ડીપતે ! નમઃ॥ ૧૦॥
ત્રિલોકેશ ! દયાસિન્ધો ! કરુણામય ! શઙ્કર ! ।

ભક્ત-વત્સલ ! દેવેશ ! નીલકણ્ઠ ! સદાશિવ !॥ ૧૧॥
નમઃ કાશીપતે ! તુભ્યં નમસ્તે ચન્દ્રશેખર ! ।
નમશ્ચણ્ડીપતે તુભ્યં નમસ્તે મુક્તિદ ! પ્રભો !॥ ૧૨॥
નમસ્તે જગદાધાર! ચતુરાનન ! વત્સલ ! ।
નમઃ ક્રિયાપતે ! તુભ્યં નમસ્તે મુક્તિદ ! પ્રભો !॥ ૧૩॥
અહમેવાઽબલા બાલા કથં જાનામિ ! શઙ્કર ! ।
નિર્ગુણં સગુણં જ્ઞાતું ન સમર્થા કથઞ્ચન॥ ૧૪॥
શ્રી શિવ ઉવાચ -

નિર્ગુણા પ્રકૃતિઃ  સત્યમહમેવ ચ નિર્ગુણઃ ।
યદૈવ સગુણા ત્વં હિ સુગુણો હિ સદાશિવઃ॥ ૧૫॥
સત્યઞ્ચ નિર્ગુણા દેવી સત્યં સત્યં હિ નિર્ગુણઃ ।
ઉપાસકાનાં સિદ્ધ્યર્થં સગુણા સગુણો મતઃ॥ ૧૬॥
નાનાતન્ત્રમતં દેવિ ! નાનાયત્નાત્ પ્રકાશિતમ્ ।
બ્રહ્મસ્વરૂપં વિજ્ઞાતું કઃ સમર્થો મહીતલે॥ ૧૭॥
નાનામાર્ગે વિધાવન્તિ પશવો હતબુદ્ધયઃ ।
શ્રીદુર્ગાચરણામ્ભોજં હિત્વા યાન્તિ રસાતલમ્॥ ૧૮॥
સત્યં વાચ્મિ દૃઢ વચ્મિ હિતં પથ્યં પુનઃ પુનઃ ।
ન ભુક્તિશ્ચ ન મુક્તિશ્ચ વિના દુર્ગા-નિષેવનાત્॥ ૧૯॥
દેવિ ! દુર્ગા પરં બ્રહ્મ શ્રુતં કાલી-શ્રુતૌ ત્વયા ।
તારા-શ્રુતૌ શ્રુતં દેવિ! શ્રુતા બ્રહ્મવિચારણા॥ ૨૦॥
બ્રહ્મા વિષ્ણુશ્ચ રુદ્રશ્ચ વાસવશ્ચ દિવૌકસઃ ।
ત્વત્પાદ-સેવનાદ્ દેવિ ! વયં વૈ સાધકોત્તમાઃ॥ ૨૧॥
ન દેવેશો ગણપતિર્નો બ્રહ્મા નો હરો હરિઃ ।
હરિર્હરિરહં દેવિ! સર્વે પાદાબ્જ-ભાવુકાઃ॥ ૨૨॥
ત્વત્-પ્રસાદાન્મહેશાનિ ! બ્રહ્મા સૃષ્ટિં  કરોત્યસૌ ।
તત્પ્રસાદાદ્ધરિઃ પાતા હરો હર્તા મહીતલે॥ ૨૩॥
વાસવશ્ચામરાધીશોઽમરા દેવતાઃ સ્મૃતાઃ ।
તે સર્વે નિર્જરા દેવિ ! ત્વત્-પ્રસાદાન્મહેશ્વરિ !॥ ૨૪॥

ત્વત્પાદ-પદ્મસમ્પર્કા દેવ દેવોઽપિ શઙ્કરઃ ।
અતસ્ત્વં જગદીશાન-દયિતા ! ભક્તવત્સલે !॥ ૨૫॥
દૃષ્ટિં  કુરુ મહામાયે ! નમસ્તેસ્યૈ નમો નમઃ ।
ત્વઞ્ચ કાલી ત્વઞ્ચ તારા ષોડશી ત્વં વરાનને !॥ ૨૬॥
ત્વં દેવિ ! ભુવના બાલા છિન્ના ધૂમા મહેશ્વરિ ! ।
ત્વં દેવિ બગલા ભીમા કમલા ત્વં મહેશ્વરિ !॥ ૨૭॥
માતઙ્ગી  ત્વન્નપૂર્ણા ત્વં ધનદા ત્વં શિવ પ્રિયે ! ।
દુર્ગા ત્વં વિશ્વજનની દશાષ્ટાદશરૂપિણી॥ ૨૮॥
સપ્તકોટિ-મહાવિદ્યા ઉપવિદ્યા-સ્વરૂપિણી ।
કુમારી રમણી-રૂપા સુરૂપા નગનન્દિની॥ ૨૯॥
શિવપૂજ્યા શિવારાધ્યા બ્રહ્મપૂજ્યા સુરેશ્વરી ।
શિવો ભિન્નઃ શિવાભિન્ના ન જીવો વામલોચના ।
ઇતિ જાનામિ વિશ્વેશિ ! સત્યં સત્યં ન સંશયઃ॥ ૩૦॥
શ્રી પાર્વત્યુવાચ -

સત્યં મે કથિતં નાથ નિત્યરૂપોઽસિ શઙ્કર !।
અહઞ્ચ ત્રિષુ લોકેષુ પાર્વતીશ્વરી શઙ્કર !।
વિશેષં દેવદેવેશ! સર્વજ્ઞ! કથયસ્વ મે॥ ૩૧॥
શ્રી શિવ ઉવાચ -

વિશેષં ન ચ જાનામિ કથયસ્વ વરાનને ! ।
સર્વજ્ઞાસિ મહેશાનિ ! યતઃ સર્વજ્ઞ વલ્લભા॥ ૩૨॥
શ્રી પાર્વત્યુવાચ -

ગોલોકે ચૈવ રાધાઽહં વૈકુણ્ઠે કમલાત્મિકા ।
બ્રહ્મલોકે ચ સાવિત્રી ભારતી વાક્-સ્વરૂપિણી॥ ૩૩॥
કૈલાસે પાર્વતી દેવી મિથિલાયાઞ્ચ જાનકી ।
દ્વારકાયાં રૂક્મિણી ચ દ્રૌપદી પાણ્ડવાલયે॥ ૩૪॥
ગાયત્રી વેદ-જનની સન્ધ્યાઽહઞ્ચ દ્વિજન્મનામ્ ।
જ્યોતિર્મધ્યે પુષાઽહઞ્ચ પુષ્પે કૃષ્ણા પરાજિતા॥ ૩૫॥

પત્રે માલૂરપત્રં હિ પીઠે યોનિ-સ્વરૂપિણી ।
હરિહરાત્મિકા વિદ્યા બ્રહ્મ-વિષ્ણુ-શિવાર્ચિતા  ॥ ૩૬॥
વિશેષાનુગ્રહેણૈવ વિજ્ઞેયા શઙ્કર ! પ્રભો ! ।
યત્ર કુત્ર સ્થલે નાથ ! શક્તિસ્તિષ્ઠતિ ગચ્છતિ ।
તત્રૈવાઽહં મહાદેવ ! નિશ્ચિતં મતમુત્તમમ્॥ ૩૭॥
શક્તિમાર્ગં પરિત્યજ્ય યોઽન્યમાર્ગં વિધાવતિ ।
કરસ્થં સ મણિં  ત્યક્ત્વા ભૂતિ-ભાવં વિધાવતિ॥ ૩૮॥
ઇત્યેવઞ્ચ મહાદેવ ! મયોક્તં જગદીશ્વર ! ।
અતઃ પરતરં નાસ્તિ નાસ્તિ નાસ્તિ સદાશિવ !॥ ૩૯॥
ઇતિ મુણ્ડમાલાતન્ત્રે પાર્વતીશ્વર-સંવાદે સપ્તમઃ પટલાન્તર્ગતઃ
દેવીકૃતશિવસ્તવઃ સમ્પૂર્ણઃ॥ ૭॥
શ્લોકાનિ ૪૨-૮૦

